
MINUTI

Il-Minuti tal-Laqgħa Nru 3, li saret fl-1 ta’ Awwissu 2022, ġew ikkonfermati.

IĊ-CHAIRPERSON (Onor. Chis Agius): Sinjuri, illum qegħdin nerġgħu niltaqgħu għal dan il-Kumitat għas-smigħ fir-rigward tan-nomina tal-Professur John P. Portelli għall-kariga ta’ Chairman tal-Awtorità Maltija għall-Edukazzjoni Avvanzata u Għolja.

L-Onor. Karol Aquilina.

PUNT TA’ KJARIFIKA

ONOR. KAROL AQUILINA: Nixtieq niġbed l-attenzjoni li aħna rċevejna l-ittra tal-Ministru Grima b’riżultat ta’ dak li ġie diskuss fil-Kumitat numru ta’ seduti ilu, fejn tlabna lil kull Ministru jagħmel nomina biex jiddikjara li jkun għamel il-kontrolli tal-kondotta.  Issa jien qed ninnota li l-ittra tal-Ministru kulma tgħid hu li hu qed jinnomina lill-Prof. Portelli –  kif ġustament għamel – abbażi tal-kwalifiki, l-esperjenza u l-integrità tiegħu. Forsi nistgħu nħejju abbozz li jkun standard u mhux kulħadd jikteb li jrid. Jekk taqblu, nista’ nipprepara xi ħaġa jien.

IĊ-CHAIRPERSON: Għandu raġun. Fil-fatt jien kellimt lill-Ministru u għedtlu xi prassi qed jadotta dan il-Kumitat wara li kien hawn proposta, li ġiet aċċettata minn dan il-Kumitat, u għedtlu x’sar fil-laqgħat li kellna fl-aħħar żewġ nomini. Issa din l-ittra hija riżultat ta’ dak li għedtlu. Però naħseb li dak li qed jiġi propost mill-Onor. Aquilina jagħmel iktar sens, anke għall-Ministru. La qegħdin naqblu, se nieħdu ħsieb li għal nomina oħra jkollna din l-ittra.

SMIGĦ FIR-RIGWARD TA’ NOMINA TAL-PROF. JOHN P. PORTELLI GĦALL-ĦATRA TA’ CHAIRMAN TAL-AWTORITÀ MALTIJA GĦALL-EDUKAZZJONI AVVANZATA U GĦOLJA

IĊ-CHAIRPERSON: Kif diġà għedt,  illum qed niltaqgħu għas-smigħ fir-rigward tan-nomina tal-Professur John P. Portelli għall-kariga ta’ Chairman tal-Awtorità Maltija għall-Edukazzjoni Avvanzata u Għolja. Għalhekk issa se nistieden lill-Prof. Portelli sabiex jingħaqad magħna.

Il-Professur John P. Portelli daħal fil-Kamra tal-Kumitat.

IĊ-CHAIRPERSON: Prof. Portelli, f’isem dan il-Kumitat nilqgħek għal dan il-laqgħa. Dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u, skont dan l-istess Att, il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti diġà bgħattilna għall-mistoqsijiet li bgħatnielek aħna.  

Ninfurmak ukoll li, skont l-istess Liġi, il-mistoqsijiet u t-tweġibiet, jekk kemm-il darba l-Kumitat ma jipprovdix xort’oħra, isiru pubbliċi. Ninformak ukoll li din il-laqgħa qiegħda tiġi streamed live fuq il-website tal-Parlament u eventwalment tiġi mxandra fuq it-TV Channel tal-Parlament.  

Nitolbok biex, jekk jogħġbok, tintroduċi lilek innifsek u tgħidilna ftit fuq l-esperjenza tiegħek marbuta ma’ din il-kariga.

PROF. JOHN P. PORTELLI: Grazzi, Onor. Agius. Nirringrazzjakom ilkoll talli lqajtuni għal din il-laqgħa. Fl-ewwel mistoqsija li saritli tajt sommarju tax-xogħol li jien għamilt. Għad-dispożizzjoni tagħkom għandi s-CV tiegħi dettaljata biex jekk tridu tkunu tistgħu tarawha. Fil-qosor, jien għandi esperjenza fl-edukazzjoni sa mill-1975, meta ggradwajt hawn Malta u bdejt ngħallem is-Savio College, Ħad-Dingli, għal sentejn. Imbagħad irbaħt scholarship mill-Università McGill fejn mort nagħmel il-Masters u l-PhD fil-filosofija, li mbagħad applikajtha għall-edukazzjoni. 

Fl-1982 għallimt l-ewwel bħala lecturer, imbagħad bħala assistant professor, imbagħad bħala associate professor, u mill-1994 bħala full professor fi tliet universitajiet differenti fil-Kanada –  McGill f’Montreal, Mount Saint Vincent University f’Halifax, Nova Scotia, filwaqt li fl-aħħar 23 sena, jiġifieri sas-sena li għaddiet, fl-Università ta’ Toronto. Dejjem għallimt f’dik li bil-Malti nsejħulha politika tal-edukazzjoni u fit-tmexxija, jiġifieri educational policy u leadership. Dawk huma l-areas tiegħi, imma l-background tiegħi huwa filosofija.

Minbarra l-kuntatt ma’ diversi istituzzjonijiet edukattivi ogħla fil-Kanada, kelli diversi kuntatti ma’ universitajiet oħrajn fl-Amerika, fl-Ewropa, fil-Lvant Nofsani u fl-Afrika ta’ Fuq rigward ix-xogħol ta’ riċerka u ta’ konsultazzjoni li jien għamilt matul iż-żmien, kemm fuq professional development u kif ukoll konsultazzjoni fil-quality assurance u fit-tmexxija ta’ organizzazzjonijiet edukattivi għolja.  

Għandi esperjenza wkoll għal seba’ snin fl-amministrazzjoni, kemm fl-Università ta’ Halifax u kif ukoll fl-Università ta’ Toronto. Għamilt seba’ snin li kienu diffiċli ħafna, imma għalkemm kont imħajjar u ħajruni biex inkompli ’l quddiem, ippreferejt li nerġa’ mmur lura ngħallem, nagħmel ir-riċerka u naħdem mal-iskejjel. Qalbi dejjem kienet u għadha mal-grassroots.

Niġi għal Malta. Fl-2007, meta twaqqfet l-NCHE, il-Ministru ta’ dak iż-żmien stedinni biex inkun membru tal-bord, u jien abbażi tal-esperjenza tiegħi aċċettajt. Bqajt membru tal-bord tal-NCHE, imbgħad tal-NCFHE, u issa tal-Awtorità, għal żmien twil. Għandkom id-dettalji kollha fis-CV. Fl-2012 għaddiet il-Liġi li ġiet attwata fl-2013 mill-Ministru Bartolo, u jien ġejt imsejjaħ biex inkun l-ewwel Chairperson tal-Quality Assurance Committee (QAC), li huwa l-Kumitat li jirrapporta lill-Bord tal-Awtorità. Lil dan il-kumitat jien insejjaħlu l-mutur, għax jagħmel ħafna ground work rigward liċenzji ta’ istituzzjonijiet, programmi, żvilupp ta’ proċeduri, eċċ., li mbagħad jitilgħu għad-dispożizzjoni u l-approvazzjoni tal-Bord. 

Jiġifieri, fis-sustanza, jien għandi esperjenza kemm f’Malta kif ukoll internazzjonalment fit-tagħlim f’universitajiet u f’istituzzjonijiet għolja fil-qasam tal-quality assurance u t-tmexxija. Jien għamilt riċerka u ppubblikajt 23 ktieb, imma dawn id-dettalji qegħdin kollha hemmhekk.

ONOR. JEAN CLAUDE MICALLEF: Ma lħaqniex qrajniehom kollha.
IĊ-CHAIRPERSON: Grazzi. Hawn iktar domandi mill-Membri tal-Kumitat? L-Onor. Aquilina.

ONOR. KAROL AQUILINA: L-ewwel nett, grazzi tad-disponibilità tiegħek. Jien rajt is-CV tiegħek u rrid ngħid li hi impressjonanti. Naturalment, tifhem ukoll li din hija kariga pubblika li ġġorr magħha ċerta responsabililtà u għarfien, u se jkun hemm skrutinju pubbliku ta’ dak li se tkun qed tagħmel inti f’dik il-kariga. Naturalment, jista’ jkun hemm mumenti fejn xi deċiżjonijiet li jittieħdu jkunu taħt ċerta kritika.  

Jien osservajt li waħda mill-entitajiet li huma liċenzjati mill-Awtorità fil-preżent hija l-American University of Malta (AUM).  M’għandix dubju li inti konxju mill-proċess li ġie segwit u li taf ukoll li b’mod pubbliku kien hemm min ġibed l-attenzjoni li hemm nuqqasijiet li jistgħu jwasslu, jew kellhom iwasslu, biex l-AUM ma tibqax ikkonsidrata jew liċenzjata bħala università. 

Jien m’iniex se nitolbok tgħid jekk huwiex hekk jew le. Li nixtieq mingħandek huwa li forsi tispjegalna ftit l-irwol li kellek f’dawn il-proċessi li jien naf li saru, u x’se jkun l-impenn tiegħek biex tassigura li istituzzjonijiet bħal din – din waħda minn ħamsa; f’Malta hawn ħames universitajiet liċenzjati u l-AUM hija waħda minnhom – ma jispiċċawx joperaw b’liċenzja meta fil-verità jkunu istituzzjonijiet, nażżarda ngħid, fantażmi.

PROF. JOHN P. PORTELLI: Kif għedt, jien kont membru tal-Bord – mingħalija sal-2017 – u kont ukoll Chairman tal-QAC bejn l-2014 u l-2017, imbagħad għal sena oħra. L-applikazzjoni għal university status tal-AUM saret meta jien kont Chairman tal-QAC u membru tal-Bord. Kien hemm oħrajn fl-istess żmien u l-proċeduri interni tal-Awtorità huma dawk li huma. Hemm il-proċeduri miktubin li jrid jitwaqqaf sotto kumitat bi tliet esperti li jiġi ppresedut minn min ikun qed jippresiedi l-QAC. In-nies ta’ dan is-sotto kumitat li jivvaluta kull applikazzjoni tal-university status jibqgħu kunfidenzjali u anonimi; lanqas il-membri tal-QAC jew il-membri tal-Bord ma jkunu jafuhom. Ikun jaf biss iċ-Chairman tal-Bord u tal-QAC, u l-esperti jintgħażlu skont il-każ li jkun. Għal kull każ ta’ university status, hemm il-files li issa huma disponibbli pubblikament, fejn wieħed jista’ jara li segwejna l-proċeduri kif talbet il-liġi ta’ dak iż-żmien. Il-liġi llum inbidlet u ġiet raffinata , bħalma jsir f’kull liġi. 

Nassigurak li l-proċeduri legali segwejniehom kollha. Kien hemm tliet esperti li raw is-sottomissjonijiet. Jekk niftakar sew, is-sotto kumitat li jivvaluta ltaqa’ 17-il darba, kull darba għal sagħtejn jew tliet sigħat. Hemmnekk għarbilna fuq li għarbilna, u l-proċess tal-AUM baqa’ sejjer, jekk m’iniex sejjer żball, għal sena u disa’ xhur.   
Dħalna f’ħafna dettalji u xħin rajna l-11-il standard, kif inhuma msejħa mil-liġi u konsistenti ma’ The European Association for Quality Assurance in Higher Education (ENQA), saret proposta li l-AUM tingħata university status b’ħafna kundizzjonijiet li kienu mniżżla hemmhekk. Din marret quddiem il-Bord, saret id-diskussjoni u l-Bord iddeċieda, għalkemm mhux unanimament, li tingħata university status.

Intqalu ħafna affarijiet fl-area pubblika. Nassigurakom li jien qatt ma kont influwenzat, la minn dak li ntqal fil-pubbliku u lanqas minn xi politiku.. Jien dejjem imxejt skont il-liġi, kif suppost, dejjem staqsejt għal evidenza dokumentata u għarbilna fuq li għarbilna. Fl-area li mhijiex akkademika, jiġifieri l-area ta’ finanzi, il-Bord laqa’ l-istedina tas-Sotto Kumitat li ssir investigazzjoni formali minn organizzazzjoni indipendenti internazzjonali, u din saret. Meta din ġiet approvata, l-affarijiet imxew skont il-liġi wkoll.

Peress li kont membru tal-Bord u għadni sal-lum membru tal-QAC, naf li bħalma jsir ma’ kull provider edukattiv, humiex ta’ livell universitarju jew humiex ta’ livell ta’ further jew higher eduaction, kull tant żmien isiru l-audits. Isiru audits formali kull ħames snin skont ir-regolamenti tal-ENQA, konsistenti mal-Bologna Process li aħna signatory tagħhom, imma jsiru wkoll audits oħrajn fuq dawk il-kundizzjonijiet. Issa meta niġu għall-AUM, hemm kundizzjonijiet li riedu jintlaħqu wara sentejn. Dawk il-kundizzjonijiet ġew ivvettjati u ntlaħqu. Fejn kien hemm xi dubju, saru r-rakkomandazzjonijiet, imbagħad saru follow-ups u bqajna sejrin hekk. Sitt xhur ilu, saret l-audit mill-aspett akkademiku u l-proċess wasal fi tmiemu. Dak li nista’ ngħid s’issa. Ovvjament, ir-riżultat għadu bid-dettalji kunfidenzjali u, meta jiltaqa’ l-Bord, dawn jiġu approvati biex imbagħad jintbagħtu għand il-provider u bħala proċess normali jsiru pubbliċi. 
Ma nafx hux qed nirrispondi tajjeb, imma spjegajt il-proċess kollu u l-11-il standard, li fil-fehma ta’ dawk l-esperti li vvalutaw intlaħqu, saru l-follow-ups, għadhom isiru u jekk ikun hemm bżonn jibqgħu jsiru bħalma saru ma’ kull istituzzjoni oħra.

ONOR. KAROL AQUILINA: Jiġifieri jien qed nifhem li mingħandek għandna l-assigurazzjoni li mhi qed issir l-ebda eċċezzjoni u li dak li l-Awtorità tesiġi mill-istituzzjonijiet edukattivi f’dan il-livell ta’ università, se tinsisti li dik l-istituzzjoni, tkun min tkun, tosservahom.

PROF. JOHN P. PORTELLI: Jien, bħala Chairman tal-QAC, dejjem hekk operajt u, jekk intom tapprovaw, bħala Chairman tal-Bord, nassigurakom li nopera hekk ukoll.

ONOR. KAROL AQUILINA: Hemm domanda li nagħmilha dejjem u nitolbok li ma teħux għalik, imma nħoss li hija utli fiċ-ċirkostanzi ta’ kariga pubblika. Jien nistaqsi lil min jiġi quddiemna jekk hemmx xi inċident, xi okkażjoni jew xi ċirkostanzi li b’xi mod jistgħu jimbarazzaw lilek, lill-Ministru li qiegħed jaħtrek, lill-Gvern, lil pajjiżna jew lil dan il-Kumitat, li inti jidhirlek li għandek taqsam magħna. Mhux bilfors għax neċessarjament din tista’ twassal għal deċiżjoni differenti, imma fl-ispirtu ta’ onestà u trasparenza biex kulħadd jifhem li dak li għandu jingħad jingħad, u d-deċiżjoni tkun informata kemm jista’ jkun.

PROF. JOHN P. PORTELLI: M’għandi l-ebda problema bil-mistoqsija, li naħseb li hija importanti ħafna. Le, m’għandi xejn x’nirrapporta minn dak ir-rigward. Dejjem imxejt kif kelli nimxi, kemm bħala professur f’Toronto u f’postijiet oħrajn fir-riċerka, fil-kitba tiegħi, meta kont membru tal-Bord u anke meta kont membru tal-QAC. Pjuttost kultant niġi kkritikat li niffitta wisq, imma dik hija l-karatteristika tiegħi.

ONOR. KAROL AQUILINA: Il-fittaġni f’dawn l-affarijiet mhijiex difett.

IĊ-ĊHAIRPERSON: Grazzi. Aktar mistoqsijiet? L-Onor. Adrian Delia.

ONOR. ADRIAN DELIA: Bħall-kollega tiegħi, nirringrazzjak tad-disponibilità tiegħek u nawguralek għax-xogħol relatat mas-settur li fuqu qed nikkonsultaw u niddiskutu din il-ħatra. Se mmur lura għal dak li għedt l-ewwel, li meta kontu qegħdin tixtarru fuq il-proċess tal-liċenzjar tal-AUM, kontu għamiltu sett ta’ kundizzjonijiet jew kien hemm sett ta’ kundizzjonijiet li kellhom jadoperaw taħthom. Allura l-liċenzja tal-Università kienet ikkundizzjonata u inti semmejt li kien hemm ħdax-il kundizzjoni. Semmejt ukoll li dawn kellhom perjodu ta’ sentejn sakemm jitwettqu; imbagħad sar audit li rriżulta li kien sodisfaċenti. Ħalli nqiegħdu dak li għedt inti f’kuntest. Meta għalqu dawn is-sentejn minn meta sar il-liċenzjar? Ilhom sentejn jew ilhom sitt snin li għalqu?

PROF. JOHN P. PORTELLI: Is-sentejn bdew jgħoddu meta huma bdew joperaw, għax wara li ngħataw il-liċenzja kien hemm sena fejn huma ma kellhomx studenti għax kienu qed jagħmlu elementi ta’ marketing, eċċ.  

ONOR. ADRIAN DELIA: Mela ħalli nagħmlu naqra timeline. Dik is-sena meta ngħatat l-awtorizzazzjoni, imbagħad is-sentejn. Ejja nqegħduhom f’kuntest.

PROF. JOHN P. PORTELLI: Ma nafx id-data eżatt, imma jekk infittxu fil-web page tal-Awtorità jkun hemm id-data eżatta.

ONOR. KAROL AQUILINA: Settembru tal-2016. Mela kellhom liċenzja li tibda minn Settembru 2016 u tibqa’ sejra sa Settembru 2021. Jiġifieri s-sena li għaddiet skaditilhom il-liċenzja.

PROF. JOHN P. PORTELLI: Kien hemm kundizzjonijiet li riedu jintlaħqu f’sentejn u kien hemm kundizzjonijiet oħrajn. Kienet staggered.

ONOR. ADRIAN DELIA: Mela jekk kien hemm dawk is-sentejn, plus dik is-sena, mill-2016, ġejna għall-2019. Allura fl-2019 sar dan l-audit u qabdu dawn il-11-il kundizzjoni, għax jien se nneħħi dik il-parti tal-proċedura fejn huma qed jgħidu li se jagħmlu hekk, hekk u hekk, u ngħid li l-Bord qagħad u straħ fuq dak li ddikjaraw huma wara li kien hemm dawk is-sittings kollha ta’ sagħtejn jew iktar kull waħda. Fl-2019, wara li għaddiet dik is-sena u s-sentejn ukoll, kien hemm id-deżamina ta’ jekk il-kundizzjonijiet li kienu magħmula twettqux jew le? Hemm xi waħda minn dawn il-kundizzjonijiet li mhijiex protetta b’xi segretezza, ħalli jkollna serħan il-moħħ biex naraw xi twettaq minn dawk il-11-il kundizzjoni? Għax għalkemm inti ġustament għedt li ma tinfluwenzax ruħek mill-politika, mill-politiċi jew minn dak li jkun qed jingħad fir-realm pubbliku, fir-realm pubbliku mhux intqal imma kien hemm evidenza li din m’hija università Amerikana xejn u li din ma kenitx qed topera bħala università; mhux fuq il-karta, imma fil-prattika. Jiġifieri x’hemm li ma nafux li ġara fl-2019 meta ġejtu biex tiskrutinazzaw jekk twettqux dawk il-kundizzjonijiet li fil-pubbliku kien qed jidher li ma twettqux, filwaqt li fl-uffiċini u fil-Bord kien qed jidher li twettqu?

PROF. JOHN P PORTELLI: Nirringrazzjak tal-mistoqsija. Qabel ma nirrispondi direttament, nixtieq nagħmel osservazzjoni li fid-dinja hawn diversi hekk imsejħa American universities, fosthom f’Bejrut, fil-Kajr u f’postijiet differenti, però ma jfissirx li dik hija università Amerikana. Li jfisser hu li hija università li timxi fuq l-istrutturi u l-aspetti akkademiċi Amerikani, normalment mhux kollha, li fl-Amerika jissejħu Liberal Arts Colleges or Universities. L-AUM, bħall-parti kbira tal-American universities imfassla b’dak il-mod, mhijiex università Amerikana. Huma qatt ma ppretendew li se jkunu Università Amerikana. Fil-fatt, fl-ewwel sentejn kellhom ftehim ma’ żewġ universitajiet Amerikani, waħda f’Chicago, DePaul, li hija mwaqqfa u mmexxija mill-Ġiżwiti, fejn tawhom għajnuna u tmexxija akkademika, imbagħad kien hemm università oħra, mingħalija fi Florida – l-isem mhux qed jiġini f’rasi – li għenuhom f’dawk li huma proċeduri amministrattivi, quality assurance eċċ. Iż-żewġ universitajiet għamlu rapporti dwar x’sabu u ma sabux li jsiru parti mill-audit li sar wara sentejn. Issa l-kundizzjonijiet li kellhom ma kenux kollha fuq il-11-il standard. Jekk tistaqsini liema kienu, ngħidlek li ma niftakarx, imma wieħed jista’ jmur fuq il-web page u jara d-dokumentazzjoni. Li nassigurak huwa li skont il-proċeduri tal-Awtorità, twaqqaf kumitat immexxi mid-Direttur tal-Quality Assurance and Licensing tal-Awtorità li investiga u rrapporta lill-QAC, proċess li matulu seta’ kien hemm diskussjoni u seta’ kien hemm talba għal aktar tagħrif. Dak huwa proċess normali, imbagħad titla’ l-proposta għand il-Bord u ssir l-istess ħaġa fuq il-Bord. Dawn ir-rapporti huma pubbliċi wkoll, jiġifieri wieħed jista’ jarahom u jara x’sar u ma sarx fuq dawn ir-rapporti. Dan huwa dak li għandi xi ngħid rigward il-proċessi.

ONOR. ADRIAN DELIA: Ħalli nistradak ftit lejn is-sugu ta’ dak li rrid nipprova nifhem jien. M’iniex qed nidħol fid-dettall tal-programmi li kien hemm liċenzjati, jekk humiex mal-universitajiet barranin u dak li kien se jiġi offrut lill-istudenti potenzjali. Hawn qegħdin ġo forum partikolari mhux biex naraw jekk nipparteċipawx f’din l-università. L-interess primarju hu biex naraw jekk twettaqx l-iskop li għalih ingħataw assi pubbliċi tal-Gvern lill-barrani, kemm il-patrimonju u anke l-immobbli, ċjoè l-art. Mela, lil hinn milli nikkonċentra fuq x’wiegħdu li se jagħmlu, iktar nixtieq niffoka fuq it-trapass ta’ dawn it-tliet snin żejda, jekk kienx hemm is-sodisfazzjon li ntlaħqu l-għanijiet prinċipali għall-iskop li għalih ingħatat l-art li u, jekk le, għalfejn l-audit kien ta’ suċċess.

PROF. JOHN P. PORTELLI: Punt importanti ħafna li l-Awtorità ta’ dak iż-żmien għamlitu ċar f’diversi konferenzi stampa li saru hu li l-Awtorita bl-ebda mod ma tidħol fil-kwestjoni tal-art jew tal-premises ta’ kull provider, ikun min ikun. Il-provider jista’ jkollu l-bini tiegħu, jista’ jikri u jista’ jiġri bħalma ġara f’dan il-każ, li l-Gvern ta’ dak iż-żmien tah l-art. Dawk bl-ebda mod ma jidħlu taħt ir-remit tal-Awtorità.  L-Awtorità tiffoka esklussivament fuq il-quality assurance tal-aspetti akkademiċi u amministrattivi. Aħna meta ġejna għall-kwestjoni tal-premises, rajna l-premises li qalu li se jużaw u ċċekkjajna li huma skont il-Liġi dwar is-Saħħa u s-Sigurtà ta’ Malta. Ladarba kellna dik l-assigurazzjoni bil-miktub mill-Awtorità ta’ dak iż-żmien, stajna nimxu.  Aħna ma nidħlux ...

ONOR. ADRIAN DELIA: Fil-kwalità u l-assigurazzjoni tal-prodott tas-sistema edukattiva hemm il-komponent ta’ dak li qed jiġi mgħallem, u anke l-element ta’ dak li qed jiġi mitgħallem. Jiġifieri inti trid tara li dak li qed jgħallmu jottempera ruħu mal-kundizzjonijiet u ma’ dak li qalu li se jagħmlu u li qed jikkrea studenti ta’ suċċess, għax the longevity of the licensing of the educational institution eventually depends on the quality not only of the professors but also of the students who graduate. Mela allura n-numru tal-istudenti fuq il-campus li kellhom jiġu u ma ġewx, flimkien mal-esperjenza li l-istudent ma jkunx waħdu fi klassi, mhijiex parti mill-kwalità li intom kellkom tassiguraw ħalli l-esperjenza tat-tagħlim tkun waħda kompleta, kif ġie stipulat fil-bidu?

ONOR.  AMANDA SPITERI GRECH: Jekk tippermettili, jiġifieri qegħdin ngħidu li ma ntlaħqitx kwalità f’dak is-sens?

ONOR. ADRIAN DELIA: Le, jien qed nistaqsi jekk fil-komponent  ta’ kwalità tidħolx ukoll l-esperjenza tal-istudent fil-campus, jiġifieri jekk in-numru kienx biżżejjed biex ikun hemm ambjent ta’ università. Għax università mhijiex sessjoni ta’ lezzjonijiet privati. Jien, jekk lit-tifel tiegħi nibagħtu tutorship mal-aqwa professur fid-dinja għax għandi l-fondi, ma jfissirx li qed nibagħtu università, imma nkun qabbadt privatament lecturer prim li jgħallem f’università. Qed nistaqsi jekk iridx ikun hemm il-komponent ta’ campus b’numru ta’ studenti.

PROF. JOHN P. PORTELLI: Iva, qed nifhimha sew il-mistoqsija tiegħek. L-ewwel nett, ta’ min jinnota li qatt ma kien kundizzjoni tal-liċenzja dwar numru ta’ studenti. U dik hija normali għall-provider, jiġifieri nassigurak li ma saret l-ebda eċċezzjoni.   

Issa, rigward l-esperjenza universitarja, Onor. Delia, hemm esperjenzi differenti.   Hemm universitajiet – x’aktarx Ingliżi imma oħrajn ukoll – ta’ studenti li ma jkollhomx klassijiet ma’ oħrajn, imma jkollhom biss tutorial sessions eċċ.  Meta dan l-aħħar sar l-audit dwar l-aspett akkademiku, wara dawk is-sentejn l-evidenza kienet li l-istandards akkademiċi ntlaħqu. Issa, rigward jekk setgħux jintlaħqu aħjar, ovvjament dejjem jista’ jkun hemm improvements, imma skont kumitati li ma jkunux nies tal-QAC imma jkunu esperti barranin approvati mill-ENQA stess, kemm fl-aspetti akkademiċi u fl-aspetti amministrattivi ta’ università, dawn sabu li l-istandard intlaħaq.  

Bħalma sar ma’ kull organizzazzjoni oħra, inkluż pereżempju l-audit tal-Università ta’ Malta li sar ħames jew sitt snin ilu, kien hemm ukoll proposti għall-Università biex isiru ċerti affarijiet u wara sentejn li sar dak l-audit tal-Università bl-istess mod kif għamilna l-audit għall-AUM, sar audit biex naraw jekk l-Università Amerikana ta’ Malta wettqux dawk l-affarijiet. Jiġifieri l-proċeduri mxew dejjem kif suppost min-nies li ġew imqabbda biex jagħmlu x-xogħol u jivvalutaw. Ovvjament, issa hemm aspettativi  u kunċetti differenti ta’ università.

ONOR. KAROL AQUILINA: Jien semmejt minn Settembru 2016 sa Settembru 2021, biex l-affarijiet ikunu ċari mal-fatti kif inhuma. Naqblu li s-sena li għaddiet sar external audit u l-AUM fallietu?

PROF. JOHN P. PORTELLI: Le, l-AUM ma fallitux. 

ONOR. KAROL AQUILINA: Għidli iva jew le. (Interruzzjonijiet)

IĊ-CHAIRPERSON: Ħallih jispiċċa d-domanda.

ONOR. KAROL AQUILINA: Naqblu li l-AUM iġġedditilha l-liċenzja minn Settembru 2021 għal sena?

PROF. JOHN P PORTELLI: Il-liċenzja, bħal f’kull istituzzjoni oħra, tista’ tingħata għal ħames snin, għal sena, għal sentejn, imma jkun hemm ċerti każijiet li mhux se nsemmihom hawn, fejn il-liċenzja tiġi sospiża minħabba li ma jkunux intlaħqu ċerti standards. Dawn huma affarijiet normali li l-liġi tagħtina l-permess li nagħmluhom u li jsiru kullimkien.  

ONOR. KAROL AQUILINA: Se nerġa’ nistaqsik biex nipprova nieħu risposta mingħandek. Huwa minnu li s-sena li għaddiet il-liċenzja tal-AUM iġġeddet għal sena oħra proprju minħabba ċ-ċirkostanza li kien hemm dwar dan l-audit,  u allura jien qed nifhem li l-liċenzja se tiskadi? 

PROF. JOHN P  PORTELLI: Id-dati eżatt ma niftakarhomx, Onor. Aquilina. Jien m’iniex membru tal-Bord, imma wieħed jista’ jiċċekkja. Li nista’ ngħidlek huwa li din is-sena, jiġifieri s-sena akkademika 2021-2022 li spiċċat fis-sajf li għadda, sar audit fuq il-programmi, jiġifieri dak li huwa l-aspett akkademiku. Issa r-rapport fuq il-programmi għadu ma ħariġx u s’issa għadu kunfidenzjali.

ONOR. KAROL AQUILINA: Naqblu li kien hemm perjodu fejn sar quality assurance audit?

PROF. JOHN P. PORTELLI: Naqblu li sar audit, bħalma jsiru fuq oħrajn, għax kien hemm xi affarijiet li riedu jintlaħqu f’ċertu żmien u saru follow-ups fuqhom ukoll.

ONOR. KAROL AQUILINA: U dik inti ma tiddeskrivihiex bħala xi ħaġa li m’għaddietx mill-audit?  

PROF. JOHN P. PORTELLI: L-ewwel nett, irridu nifhmu – u din hija t-teorija tal-quality assurance għolja – li l-quality assurance mhijiex att ta’ pulizija, imma huwa att li lill-provider, hu min hu jew hi min hi, ngħinuhom biex l-istandard ikun aħjar. Imma huwa importanti wkoll li jekk hemm xi affarijiet li jista’ jkun li qed joqorbu l-minimu, irridu ninnotawhom biex żgur ma jonqsux. Wara kollox, l-Awtorità qiegħda hemm biex tassigura li dawn l-istandards jintlaħqu għall-benefiċċju tal-istudenti, huma min huma l-istudenti.

ONOR. KAROL AQUILINA: Jiġifieri inti tista’ tikkonfermalna li llum l-AUM għandha liċenzja biex topera.

PROF. JOHN P. PORTELLI: Iva, għandha liċenzja biex topera.

ONOR. KAROL AQUILINA: U għandha liċenzja wkoll biex topera fis-session li se tibda issa, u li ma nħarġitx liċenzja għal sena waħda biss li skadiet is-sena li għaddiet?

PROF. JOHN P. PORTELLI: Nerġa’ ngħidlek li d-dati eżatt ma niftakarhomx, imma wieħed jista’ jiċċekkja d-dokumentazzjoni.

ONOR. KAROL AQUILINA: Imma ma tiftakarx li kien hemm din l-estensjoni ta’ sena?

PROF. JOHN P. PORTELLI: Ma nafx kenux sena jew sentejn – irrid niċċekkja eżattament – imma kien hemm estensjoni a kondizzjoni tal-affarijiet ...

ONOR. KAROL AQUILINA: A kondizzjoni li jsir dan l-audit u l-affarijiet jitjiebu.

PROF. JOHN P. PORTELLI: Li huwa normali, bħal kull proċess ieħor.

ONOR. KAROL AQUILINA: M’għandix diffikultà b’hekk jien. Illum x’inhu l-istatus tal-AUM fir-rigward tal-proċeduri interni tal-Awtorità?

PROS. JOHN P. PORTELLI: L-istatus tal-AUM huwa li mxew skont ir-regoli u l-proċeduri. Skont ir-rapporti li kien hemm, l-istandards intlaħqu u issa hemm ir-riżultat tal-audit tal-programmi li wasal biex joħroġ.

ONOR. KAROL AQUILINA: Allura se jkun hemm xi proposta li s-sitwazzjoni ta’ din il-liċenzja tiġi definità jew inkella ...

ONOR. CLAYTON BARTOLO: Hawnhekk m’aħniex qegħdin fil-Public Accounts Committee u mhux qegħdin nevalwaw l-AUM. Hawnhekk qed nevalwaw l-integrità u l-karatteristiċi ta’ Prof. Portelli. (Interruzzjonijiet) Bl-ikbar rispett, dak mhuwiex il-punt.  Il-punt huwa, Onor. Aquilina, li d-diskussjoni qed neħduha f’direzzjoni li assolutament ma tikkonċernax in-nomina ta’ Prof. Portelli.

ONOR. KAROL AQUILINA: Imma tikkonċerna proprju hekk, għax fuq hekk se jkun responsabbli l-Prof. Portelli. Jekk ma nistaqsihx dwar hekk, ma nafx x’se nistaqsih.

ONOR. CLAYTON BARTOLO: Hemm iżjed x’nistaqsu. Hemm ħafna x’nistaqsu.  Issa jekk irridu nevalwaw l-AUM, naħseb li dan mhuwiex il-forum partikolari fi ħdan il-Parlament.

ONOR. KAROL AQUILINA: L-Awtorità li se jkun qed imexxi l-Prof. Portelli toħroġ il-liċenzja.

ONOR. CLAYTON BARTOLO: Sal-lum għadu ma jmexxihiex.

ONOR. KAROL AQUILINA: Imma llum huwa membru tal-QAC.

ONOR. CLAYTON BARTOLO: Imma sal-lum għadu ma jmexxihiex. Imexxiha jekk kemm-il darba napprovawh.

PROF. JOHN P. PORTELLI: Biex inkunu eżatt, il-liċenzja hija approvata mill-Bord u mhux mill-QAC.

ONOR. KAROL AQUILINA: Wara proċess ta’ kumitat. 

ONOR. CLAYTON BARTOLO: Iva, imma hemm diversi livelli.

PROF. JOHN P. PORTELLI: Sentenza waħda biss bħala risposta għall-aħħar mistoqsija li għamilt, Onor. Aquilina, hija li r-rapport għadu mhux pubbliku, għadu kunfidenzjali. Nassigurak li l-proċeduri dejjem ġew applikati skont il-liġi, anke fl-aħħar sena.

IĊ-CHAIRPERSON: Il-Professur Portelli jista’ jirrispondi għal dak li hu responsabbli minnu. Jekk dan il-kumitat japprovah, naħseb li hawn fora oħra f’dan il-Parlament fejn ikunu jistgħu jistaqsuh il-mistoqsijiet.
ONOR. JULIE ZAHRA: Biex inkunu ċari u ma jkunx hemm ekwivoki, qed nifhem li ladarba jiġi ppubblikat dan il-programme audit, wieħed ikun jista’ jara l-eżitu tal-liċenzja ... Jien nixtieq nistaqsi fuq xi tfisser verament in-nomina ta’ Chairperson f’din l-entità. Ilkoll nafu li din hija entità importanti ħafna li tixpruna l-edukazzjoni f’pajjiżna, u dan huwa suġġett għal qalbi ħafna; però se nistaqsi dwar il-viżjoni tiegħek ta’ livelli edukattivi differenti fi ħdan istituzzjoni li se tkun qed tiċċekkja jekk il-kwalità u l-programme audit f’diversi setturi humiex qed jintlaħqu. Kif se tiżgura inti, bħala Chairman, li dan se jkun qed isir?

PROF. JOHN P. PORTELLI:  Skont il-liġi, fl-iskop tal-MFHEA hemm diversi objectives speċifiċi – mingħalija minn A sa N – imma l-għanijiet ewlenin kbar huma li taċċerta l-quality assurance rigward dawk il-11-il standard li semmejna għal kull istituzzjoni further jew higher f’Malta. Mhux fl-iskejjel, għax dawk ma jidħlux taħt ir-remit tagħna. Il-quality assurance tiġi aċċertata f’diversi affarijiet. L-ewwel nett, fl-applikazzjonijiet tal-liċenzji tal-further and higher education, fl-applikazzjonijiet għall-university status u fl-applikazzjonijiet għall-programmi li dawn l-istituzzjonijiet ikunu se joffru. F’kull każ, dejjem sar u se jibqa’ jsir li jkun hemm sotto kumitat li jivvaluta l-applikazzjonijiet. Jekk wieħed jara r-rapporti tal-audits li ħarġu mill-Awtorità fl-aħħar sentejn, tliet snin, jinnota li żidna l-evalwaturi u l-esperti barranin. Għalkemm il-Maltin dejjem assiguraw li ma jkunx hemm kunflitt ta’ interess eċċ., żidna wkoll esperti barranin biex fil-proċess li għaddejja minnu l-Awtorità biex issir membru sħiħ tal-ENQA, dawn l-affarijiet ikunu konsistenti ma’ dak li tistenna l-ENQA.   

[bookmark: _Hlk127858535]Taħt it-tmexxija tiegħi, nassigurakom li dawn il-proċeduri jibqgħu jsiru bir-reqqa. Ovvjament, il-Bord irid ikollu komunikazzjoni diretta mat-tmexxija tal-QAC u mat-tmexxija tal-operat, jiġifieri mas-CEO, u jrid ikun hemm komunikazzjoni mad-Direttur tal-Quality Assurance li taħtu jaqgħu diversi managers, fosthom tar-riċerka, tal-MQRIC (Malta Qualifications Recognition Information Centre), spot checks, eċċ. Jiġifieri hemm dawn l-affarijiet li, niżżi ħajr lil Alla, issa qegħdin f’posthom. 

Meta bdejna fl-2007, niftakar sew li meta kont membru f’dak il-bord, kien hemm biss is-CEO u s-segretarja. Bdejna minn hemm u kull sentejn jew tliet snin, dejjem jiżdiedu l-affarijiet, jiżdiedu l-budgets u jiżdiedu n-nies. Illum il-ġurnata, minbarra l-bord li se jkun hemm u l-QAC, bil-proċeduri kollha li żviluppaw matul dawn l-14-il sena, hemm ukoll madwar 42 ruħ jaħdmu fl-Awtorità. Dawn jiġu impjegati, jiġu vvettjati u jsiru l-internal audits. Dawk huma l-proċeduri normali li għandhom isiru u li nassigurak li se jibqgħu jsiru.

IĊ-CHAIRPERSON: Grazzi, Prof. Portelli. Hawn iktar mistoqsijiet? L-Onor. Delia.

ONOR. ADRIAN DELIA: Issa se nirreferik għat-tweġibiet li inti tajtna bil-miktub u li ssottomettejtilna bħala Oppożizzjoni wkoll. Parti li għoġbitni ħafna fit-tweġiba tiegħek kienet ir-risposta tiegħek għad-domanda Nru 5, fejn intlabt twieġeb liema għandu jkun il-proġett ta’ edukazzjoni li jiddefinixxi s-seklu 21. U fost l-oħrajn inti għedt: ‘Jien, meta kelli 15-il sena, ma komplejtx l-iskola għax weħilt mill-eżamijiet u qaluli li jien tajjeb għall-ħruq.’ Naħseb li tajjeb għall-ħruq kien min qallek hekk. U fit-tweġibiet tiegħek, indikajtha wkoll din. Xorta għad għandna l-mentalità li qisna niġġudikaw il-korp studentesk tagħna, anke fil-ħajja, fil-parametri ta’ dawn is-suġġetti u fl-eżamijiet, jiġifieri f’abilitajiet varji. Jien kont għamilt intervent f’dik li fil-Parlament konna sejjaħnielha l-ġurnata għal dawk li għandhom id-diżabilitajiet. Jien ma naqbilx ma’ dak il-misnomer, għax id-diżabilità hija tas-soċjetà li ma tagħrafx l-abilità ta’ kull persuna. U hemmhekk jidher li fil-ħsieb għall-inqas qegħdin naqblu. Safejn int lest li timbotta, li tixpruna, tkun katalist u tara xi jrid isir biex neħilsu minn dan il-madmad ħalli nibdew naraw l-istudenti tagħna bħala opportunità partikolari u ninvestu fit-talent ta’ kull tifel u tifla Maltija?

PROF. JOHN P. PORTELLI: Nirringrazzjak tal-mistoqsija, Onor. Delia. Jien inzertajt mort fl-istess skola fejn mort inti, u min qalli li jien tajjeb għall-ħruq ma kienx minn dik l-iskola, imma kien xi ħadd barra mill-iskola. U allaħares emmint f’dak li qaltli dik il-persuna. Jien kelli x-xorti li trabbejt Ħad-Dingli. Missieri kien it-tabib ta’ Ħad-Dingli, u llum nirringrazzja u nitlob kuljum lil Dun Pawl Caruana min-Naxxar, li kien Kappillan, li emmen fija u lili ma ranix b’mentalità ta’ defiċjenza. Kien qalli biex nibda mmur għandu wara l-quddies tas-7.30 a.m. nhar ta’ Tnejn, l-Erbgħa u l-Ġimgħa, u sa sena wara għamilt l-eżamijiet kollha. 

Il-punt tiegħi huwa – u nieħu pjaċir li l-punt fhimtuh – li l-mentalità ta’ defiċjenza hija l-aktar impediment li jien rajt kull fejn ħdimt fil-qasam edukattiv. Kull fejn ħdimt! Tistgħu taraw il-kotba tiegħi, l-artikli fuq il-mentalità tad-defiċjenza u fuq l-istudent engagement. Din għadha teżisti sal-lum u d-defiċjenza tvarja minn razziżmu sa sessiżmu, eċċ.   

Issa rigward x’nista’ nagħmel jiena bħala Chairman tal-Bord: il-bord skont il-liġi qiegħed hemm biex jassigura li jintlaħqu l-istandards fl-istituzzjonijiet edukattivi għolja. Teknikament, il-bord ma jissettjax il-policies tal-iskejjel, imma l-Awtorità torganizza diversi seminars. Dan l-aħħar kellna wieħed fuq l-etika. Sikwit nagħmlu seminars fuq il-quality assurance u ssir riċerka. Jien lest – issa bil-kappell ġaladarba ta’ Chairperson tal-Bord – li nkompli nipprova nispjega l-importanza tal-bidla li, fil-fehma tiegħi, għandna bżonn fl-edukazzjoni f’Malta. F’dawn l-aħħar 15-il sena diġà saru passi fejn bdejna nnaqqsu l-importanza tal-eżamijiet ftit ftit, u issa, almenu formalment, anke mal-għalliema, il-kunċett tal-evalwazzjoni kontinwa qed jissemma iktar. Imma, bħalma rajt f’postijiet oħrajn, li jissemma biss mhuwiex biżżejjed. Irridu narawh ukoll fil-prattika. Kif tafu, l-eżamijiet tal-MATSEC b’xi sens huma kkontrollati mis-Senat tal-Università, mill-Awtorità tal-Università. Jien nemmen ċar li l-mentalità trid tinbidel ukoll. Mhux se ssir overnight, kif jgħidu l-Ingliżi, imma huwa proċess li rridu nibqgħu naħdmu fuqu.   

Meta nagħti keynotes fuq dan l-aspett, mill-ewwel issirli l-kritika fejn jgħiduli li l-kwalità se tonqos. Le, anzi l-kwalità se tiżdied, għax issa mhux qed niddeterminaw biss bl-eżami.  Fil-karriera tiegħi iltqajt ma’ diversi studenti li qaluli li għamlu l-eżami u kif ħarġu nsew kollox. Dik mhijiex l-ideal ta’ ċittadin f’demokrazija. L-ideal ta’ ċittadin f’demokrazija, kif għedt, huwa xi ħadd li jaħseb b’mod kritiku, analitiku, empatetiku, inklussiv, eċċ. Jiġifieri, waħda mill-problemi, bir-rispett kollu, hi li rridu nfehmu lill-ġenituri, għax ħafna ġenituri li niltaqa’ magħhom, inkluż ġenituri li huma ħbieb tiegħi jew jiġu minni, mill-ewwel jgħiduli: Mingħajr eżamijiet kif jista’ jkun? 

Jekk wieħed jara kif żviluppat l-istorja tal-edukazzjoni fil-Punent, l-eżamijiet ma kenux minn dejjem, imma kien hemm modi oħrajn kif wieħed jivvaluta. Issa hawn pajjiżi oħrajn, bħall-Italja u l-Ġermanja fejn, minbarra eżamijiet bil-kitba, isiru wkoll eżamijiet orali. Pereżempju, jien issorveljajt student tad-Dottorat li llum huwa Professur – mhux se nsemmi ismijiet – u studenta tal-Masters li llum qed taħdem bħala social worker fi New York, li kienu dyslexic. Kienu fl-Università ta’ Toronto, Nru 17 skont ir-ranking, imma rridu naċċettaw li minflok eżami jsir assignment u li jsir ukoll video orali. Ma jfissirx li l-istandards se jinżlu, imma rridu ndaħħlu l-element orali. Irridu nibdew infehmu li l-evalwazzjoni mhijiex penitenza, imma hija parti mill-proċess kontinwu biex wieħed jitgħallem. Kemm-il darba nisma’ min jgħid, mhux biss f’Malta imma anke f’postijiet oħra: Se nwaħħalhom, żgur se nwaħħalhom. L-għan mhuwiex li twaħħal, imma li tgħinhom biex jitgħallmu jimxu ’l quddiem. Dik hija l-kultura edukattiva li jien se nġib, nispera, fl-Awtorità.

ONOR.  JULIE ZAHRA: Prof. Portelli, jien naqbel ħafna ma’ dak li qed tgħid inti, fis-sens li jien ukoll ġejja mill-ambjent ta’ għalliema, għallimt barra wkoll u l-bażi tiegħi hija l-filosofija wkoll. Naħseb li rridu naraw li nbiddlu din il-mentalità minn ċkunithom.  Għalkemm għaddejjin mill-proċess tal-assessjar kontinwu u għandek il-kurrikulu x’tagħmel, għadna lura immens fejn jidħol il-critical thinking. B’xi mod qed neħlu xi mkien fejn lit-tfal, minn ċkunithom, ma nġegħluhomx jaħsbu, u din nibqgħu narawha sal-Università. Naqbdu l-kotba eċċ., u qisna nibżgħu, anke fi żmien ta’ ċertu livell għoli fl-Università, kważi niddejqu nistaqsu jew nisfidaw lil-lecturers tagħna. Din hija xi ħaġa inerenti fis-soċjetà u fil-mentalità.  

PROF. JOHN P. PORTELLI: Jiddependi kif nistaqsu wkoll. Irridu nistaqsu b’rispett.  Suġġeriment ieħor li għamilt kemm-il darba huwa li fil-livell ta’ skejjel sekondarji, mil-livell ta’ 13 sa 17-il sena, qabel ma jidħlu l-Università, ikun hemm dak li jissejjaħ credit system, biex ma jiddependix mill-eżami. Il-credit system jimxi b’mod li inti, biex tiggradwa u tidħol l-Università jew l-MCAST, irid ikollok tant units f’ċerti materji. Kif iġġibhom jew meta ġġibhom ma jimpurtax. Jekk isir hekk, naħseb li l-mentalità tal-eżamijiet titnaqqas u jkollna aktar fejn nimirħu, għax nista’ nassigurak li l-għalliema, mhux hawn Malta biss imma anke f’postijiet oħrajn, jaħsbu li jekk se tagħmel critical thinking se ttellifhom mill-eżami, mentri bil-kuntrarju.  

ONOR.  JULIE ZAHRA: Bil-kuntrarju, hekk iriduhom il-ġenituri.

PROF. JOHN P. PORTELLI: Allura jekk inti għandek credit system, fejn inti tagħmel proġetti, xogħol mal-komunità, tikteb rapporti, tagħmel videos, eżamijiet żgħar fl-iskejjel u għandek dik il-varjetà kollha, inti ġġib l-unit meta ġġibu. Hemm min jieħu tliet xhur, hemm min jieħu sitt xhur, u hemm min jieħu sena.  B’daqshekk ma jimpurtax.

ONOR. JULIE ZAHRA: Dik il-ħaġa ma tapplikax għalina. Barra ġieli ffilmjajt studenti li jkunu dyslexic.

PROF. JOHN P PORTELLI: Biex isir dan, fil-fehma tiegħi u bir-rispett kollu lejn il-politikanti, irid ikun hemm qbil bejn iż-żewġ naħat, għax kieku din hija riforma massiva: imma, fil-fehma tiegħi, kif għedt bil-kitba, hija kruċjali.

ONOR.  ADRIAN DELIA: Jien għandi l-aħħar mistoqsija. Għall-mistoqsija Nru 3: “L-edukazzjoni l-ewwel prijorità. Taqbel mat-tnaqqis tal-baġit tal-Università?” Fl-aħħar paragrafu tat-tweġiba tiegħek, inti għedt: Jiena, meta kont Professur fil-Kanada, esperjenzajt diversi tnaqqis fil-baġit fl-universitajiet fejn għallimt meta kien hemm tnaqqis ekonomiku. Fis-snin disgħin, il-paga tnaqqsitli għal tliet snin biex insalvaw l-affarijiet.   

PROF. JOHN P PORTELLI: Iva, verità dik.

ONOR. ADRIAN DELIA: M’intix qed tippostula li b’xi mod għandu jiġri l-istess ħaġa, hux?

PROF. JOHN P. PORTELLI: Le, ma qed ngħid xejn minn dan, assolutament. Biex inkun ċar, qed naqsam magħkom l-esperjenzi tiegħi barra minn Malta. Kif għedtilkom, idealment, u din qed ngħidha sinċerament, il-budgets ma jitnaqqsux; imma, fi żmenijiet diffiċli - għaddejt minnhom jien personalment darbtejn - kelli naċċetta anke tnaqqis fil-paga. Jien meta kont Halifax, f’ħames snin il-paga tnaqqsitli bi 15%, apparti l-għoli tal-ħajja! Imma f’dawk iċ-ċirkostanzi fl-università tgħallimna żewġ affarijiet. Sirna iktar sens ta’ komunità, għax salvajna l-postijiet tax-xogħol lis-segretarji u lir-riċerkaturi, eċċ. It-tieni, bir-rispett kollu lejn l-università, tgħallimna li kien hemm xi affarijiet li konna qed nonfqu wisq fuqhom u ma kienx hemm bżonnhom daqshekk, u xorta lħaqna l-għanijiet tar-riċerka u tat-tagħlim għoli.

ONOR. ADRIAN DELIA: Basta dawk il-flejjes ma jkunux sejrin xi mkien ieħor, mhux hekk?

PROF. JOHN P. PORTELLI: Dak mhux fir-remit tiegħi.

IĊ-CHAIRPERSON: Nirringrazzjak, Prof. Portelli, u nitolbok biex, jekk jogħġbok, tirtira mill-Kamra sakemm il-Membri jiddiskutu bejniethom. Għalissa grazzi.

[bookmark: _Hlk127859773]Prof. John P. Portelli ħareġ mill-kamra tal-Kumitat.

Fil-5.20 p.m. il-Kumitat ġie sospiż sabiex il-membri jkomplu jiddiskutu bejniethom in camera u rriżuma fil-5.23 p.m.

[bookmark: _Hlk127859913]IĊ-CHAIRPERSON: Se nqiegħed il-mistoqsija fuq in-nomina ta’ Prof. John P. Portelli għall-kariga ta’ Chairperson tal-Awtorità Maltija għall-Edukazzjoni Avvanzata u Għolja. Dawk favur? (Onor. Membri: Aye) Dawk kontra? Agreed. In-nomina ġiet approvata.

Insejjaħ lil Prof. John P. Portelli biex jidħol fil-Kamra. 

Prof. John P. Portelli daħal lura fil-kamra tal-Kumitat.

IĊ-CHAIRPERSON: Prof. Portelli, dan il-Kumitat iddeċieda li jagħti parir favur il-proposta tal-ħatra tiegħek bħala Chairperson tal-Awtorità Maltija għall-Edukazzjoni Avvanzata u Għolja. Għaldaqstant, il-parir tal-Kumitat, flimkien mal-Minuti tal-laqgħa, se jintbagħtu lill-Ministru għall-Edukazzjoni, l-Isport, iż-Żgħażagħ, ir-Riċerka u l-Innovazzjoni skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika. Nirringrazzjawk.

Il-Kumitat huwa aġġornat għal data li tiġi avżata aktar tard. Grazzi.

Fil-5.26 p.m. il‑Kumitat aġġorna għal data li tiġi kkomunikata iktar tard.

